
1. EGITATEAK ETA EFEKTU JURIDIKOAK

Mundu fisikoan gertatzen diren egitate guztien artean, badira batzuk juridikoak direnak, ondorio juridikoak dakartzatenak. Hauetatik, batzuk gizakiek probokatutakoak izango dira (kontratuak...), baina beste batzuk naturak eragindakoak izango dira (ibaiaren ibilbidea lurrikara baten ondorioz aldatzea, lur sail baten zatia urpean geratuz...).


Ez dago ekintza naturalik -gizakiak parte hartu gabe- kontratuaren izaera duenik. Kontratua gizakiak nahita sortzen duen ekintza juridikoa da (( egitate juridikoa). Kontratuz kanpoko erantzukizuna, beraz, ez da kontratua.

2. BORONDATE DEKLARAZIOA
2.1. Kontzeptua

Borondate deklarazioa da pertsona batek (fisiko zein juridikoa) nahi bat adieraztea, efektu juridikoak sortzeko helburuarekin. Elementuak:

* Subjektuak: deklarazio egilea eta deklarazio hartzailea; hau da, ez dago inongo borondate deklaraziorik hartzailerik gabe.

* Borondatea eta borondate-deklarazioa. Zenbaitetan adierazten dena eta barruko benetako borondatea ez datoz bat; honek borondatearen bizio edo akatsa suposatzen du, eta kontratua anulatzen du. Beraz, garrantzia gehiago ematen zaio benetako borondateari honen adierazpenari baino.

* Edukia (objektua) izan behar du

* Eragin juridikoa izatea nahi izatea. Deklarazio honekin obligazio berria sortu, negozio juridiko bat desagertarazi (zorra barkatu...) edo negozio bat existitzen dela eta bizirik dagoela aitortzeko asmoa izan behar da.


Borondate deklarazioak eragin juridikoa sortzen du bai legeak dioelako, bai autonomia pribatuaren printzipioak horrela agintzen duelako.

2.2. Isiltasuna


Borondate deklarazioak espresuak edo tazitoak (adieraziak edo isilbidezkoak) izan daitezke. Isiltasunaren balioa diferentea da Zuzenbide Zibila eta Administratiboan: Zuzenbide Zibil eta Merkatalean isiltasunak ez du inongo aurrebaliorik, frogatu beharko da isiltasunak zer esan nahi duen.


Deklarazio-hartzaileak deklarazioa ezagutu behar izateak edo ezagutu behar ez izateak deklarazio horren eragina baldintzatzen du: Zuzenbide Zibilean orokorrean eskatzen da borondate deklarazio hori hartzaileak jaso izana frogatzea (errezepzioaren teoria); Merkatal Zuzenbidean, berriz, emisioaren teoria erabiltzen da, hau da, nahikoa izaten da deklarazio egileak jakiteko moduan egin duela frogatzearekin (Merkatal Kodea 54. art.).

3. AUTONOMIA PRIBATUA
3.1. Kontzeptua

Autonomia Pribatua ordenamendu juridikoak (Zuzenbideak) pribatuei ematen dien ahalmen bat da, beraien arteko harreman patrimonialak nahi duten bezala arautzeko, borondate deklarazioen bitartez.

3.2. Edukia eta mugak

Autonomia Pribatuari buruz hitz egitean, harreman patrimonialen inguruan ari gara (ondarezko harremanak). Beraz, familia Zuzenbidean eta pertsonaren Zuzenbidean ez dugu autonomia pribaturik izango; bai, ordea, negozioa egin edo ez egin erabakitzeko, baina autonomiak hau baino gehiago suposatzen du, lotzeaz gain, nola lotu erabaki dezakegulako (hau da, ezkontzea edo ez erabaki dezakegu, baina ezin dugu erabaki nola ezkondu, eta ezkontza-harreman horretan zein eskubide eta obligazio sartu; zerbait saltzean, berriz, harreman patrimoniala izanik autonomia pribatua dugunez, nahi ditugun baldintzak ezar ditzakegu gure artean).


Autonomia pribatua pribatuen artean ematen da soilik; beraz, administrazioak ez du autonomia pribaturik. Autonomia pribatuak borondate-deklarazioaren egileak lotzen ditu soilik, eta efektuak ez dira erga omnes aplikatzen, inter partes baizik.


Autonomia pribatua ordenamendu juridikoak babesten du, bi mailatara:

* Konstituzioak 33 eta 38 artikuluetan jabego pribatua eta enpresa askatasuna babesten ditu. Hauek gauzatzeko modua autonomia pribatua izango da.

* KZ 1255 ( Kontratatzaileek beraien artean nahi dituzten arauak ezarri ahal izango dituzte. Mugak: legea, morala eta ordena publikoa.

+ Ezingo dituzte arauak kontraesan inperatiboak badira; bai, ordea, xedapenezkoak badira

+ Ezingo dira ezarri moralaren kontrako xedapenak. Baina, nola zehaztu moralaren kontzeptua, batez ere ideologikoki neutrala izan nahi duen Estatu batean?

+ Ordena publikoa. Oso kontzeptu zehazgabea da, baina azkenaldi honetan badirudi Konstituzioaren balore eta printzipio juridikoak errespetatzea bezala interpretatzen dela.

4. NEGOZIO JURIDIKOA: KONTZEPTUA ETA MOTAK
4.1. Negozio juridikoaren kontzeptua

Urte askotan zehar berebiziko garrantzia izan du gai honek, baina azken urteotan krisian dago eta garrantzia galtzen doa.


Negozio juridikoaren teoria Savigny Zuzenbide Erromatarreko jakitunak sortu zuen, Digestoa sistematizatzeko nahian teoria orokor bat osatu zuelarik. Teoria orokor hori Digestoan agertzen diren kontratu guztien egituraketa da, eta hura alemaniar kode zibilean (BGB) agertzen da.


Teoria hau 1920-1930 urte bitartean iritsi zen Espainiara, eta garrantzi handia lortu zuen. Baina denborarekin demostratu zen teoria horren praktikotasuna oso txikia dela, oso zaila delako familia eta pertsona zuzenbidearen eta ondare zuzenbidearen arteko harremanak aurkitzea, eta teoria hau gehienean ondare zuzenbidean oinarritu zen. Ondorioz, ez dago alde handirik negozio juridikoaren teoria eta kontratuen teoria orokorraren artean. Hala ere, hain eragin handia izan du urtetan, teoria horren kategoriak eta terminoak oraindik orain asko erabiltzen direla.


Savigny autorearen arabera, negozio juridikoa definitzen duten elementuak dira:

* Egitatezko suposamendua (supuesto de hecho). Borondate deklarazio bat edo gehiago egotea, forma sinple edo konplexu batean erlazionatzen direnak (formalidadeaz edo ez).

* Negozioaren eraginkortasuna borondate pribatutik sortzen da, eta autonomia pribatuaren ondorioa da.

* Negozio juridikoa partikularren artean araua edo legea da, lege indarra du parteen artean.

4.2. Sailkatzeko irizpideak

- Alderdien arabera: aldebakarrekoak (dohantza...), aldebikoak (salerosketa...), edo aldeanitzekoak (elkarteak...)


- Mortis causa edo inter vivos. Lehenengoen kasuan, alderdietako baten heriotza aurresuposamendua da (oinordetza...).


- Objektuaren arabera: ondarezkoak, pertsonalak, eta familiazkoak (hala ere, kontutan hartu sistema honen akatsa dela hiruak "zaku berean" sartze direla, nahiz eta izaera erabat ezberdina izan; gogoratu familiazko harremanetan ez dagoela autonomia pribaturik).


- Ondarezko objektua duten negozio juridikoetan, xedapenezkoak (ondarea transmititzen dutenak) eta administraziozkoak edo kontserbaziozkoak (adibidez, gauza erreparatzea).

